
Judith Astelarra - soziologoa eta irakaslea 

«Emakume izateagatik ditugun arazoak badaude arlo publikoan ere»

 
Emakumeak arlo publikorako jauzia arrakastaz egin duela uste du Judith Astelarrak; hor lehendik zituen arazoak aurkitu ditu, ordea, bere ustez, eta konpontzeko beharra azpimarratu du 

EDURNE ELIZONDO - IRUÑEA 

Berdintasunerako politiketan aditua da Judith Astelarra. Argentinan jaioa da. Guraso euskaldunak ditu. Bartzelonan bizi da. Mundu osoan ibili da, eta mundu osoan aztertu du emakumearen egoera, bai eta Euskal Herrian ere. Ikusitakoa liburu batean jaso du: Veinte años de politicas de igualdad (Berdintasunerako politikak hogei urteotan). Atzo Iruñean aurkeztu zuen. 

Azken bi hamarkadetako berdintasunerako politikak aztertu dituzu zure liburuan. Eraginkorrak izan direla uste duzu? Bete dute haien helburua? 

Berdintasunerako politika horietan lau estrategia nagusi bereizten ditut nik: aukera berdintasuna, ekintza positiboa, transbersalitatea eta sistemaren oinarriaren aldaketa. Aukera berdintasuna abiapuntua da emakumearentzat. Dituzten eskubideez ohartu behar dira emakumeak. Esparru publikoan aritzeko eskubidea badutela. Eta hori gertatu da. Arrakasta osoz gertatu da, gainera, hainbat belaunalditako emakumeei erreparatuz gero ikusten ahal denez. 

Aldea handia da? 

Espainiako trantsizioaren aurreko belaunaldia, trantsiziokoa eta ondoko belaunaldia aztertu ditut nik. Eta lehenengoaren eta hirugarrenaren arteko aldea oso handia da. Europan ere harritzen dira alde hori ikusita. Hala ere, emakumeak esparru publikoa irabazteak ez du erran nahi lan guztia eginda dagoenik. Izan ere, emakume izateagatik ditugun arazo guztiak aurkitu ditugu arlo publikoan ere. 

Langabezia, etxe barruko lana, soldata urriagoa lan bera egiteagatik... Gisa horretako arazoak? 

Hala da. Langabezia, soldata urriagoa, kontu horiek gaur egun lan hitzarmenak finkatzeko negoziazioetan sar daitezkeela uste dut. Bazterketa mota zehatzak dira. Gero etxearen auzia dago. Etxean gizaki guztiak jasotzen ditugu zerbitzuak. Guztiok zaintzen gaituzte. Haurrak eta zaharrak zaintzen dira etxean. Emakumeak lan hori egiten jarraitu nahi ez badu, nork eginen du? Gauzak aldatu behar dira. 

Etxeko lanak beste modu batean antolatu? 

Bai. Guztiz beharrezkoa da, orain arte etxe bakoitzean lan horiek eginen zituen emakumea egonen zela ziurtzat jo izan baita. Beraz, egitura hori aldatu egin behar da. 

Hor kokatuko litzateke, besteak beste, aipatu duzun laugarren estrategia nagusia, sistemaren oinarriaren aldaketarena? 

Hala da. Egituraren aldaketa bultzatu behar dugu denen artean, aldaketek ekartzen duten errealitate berrira egokitzeko gizartea. Kontua jada ez da emakumeak mugiaraztea. Mugimendu horrek sortu dituen egoerei aurre egiteko aldaketak bultzatu behar dira. Populazio osoari erantzunen dioten aldaketak behar dira. 

Aldaketa horien ondorioz galtzeko asko dutela uste al dute gizonezkoek? 

Emakumeok esparru publikora ateratzeko urratsa egin dugu. Etxean genuena baino zerbait hobea bilatu nahi dugula pentsatzen da. Finean, ardurak partekatzeko ideia azpimarratu behar dugu. 

Egungo emakume gazteek zer nolako rola dute egiturazko aldaketa horiek lortzeko bidean? 

Emakume gazteei dagokie gaur egun dauden beharren eta eskaeren bozeramaile izatea. 70eko eta 80ko hamarkadetan mugimendu feministak egin zituen, batez ere, garaiko eskaerak. Egun, emakumeek ez ezik, administrazioak ere hartu behar du bere gain lan hori. Toki administrazioek lan handia dute egiteko. 

